
GOUVÈNÈ CUOMO PREZANTE REPONS ETA A TÈS POZITIF POU PASYAN YO KI GEN EBOLA NAN VIL 

NEW YORK  

 

Gouvènè Andrew M. Cuomo jodia te prezante repons Eta New York a yon tès pozitif pou yon pasyan ki 

gen Ebola nan lopital Bellevue nan vil New York – nan fason pou asire sante piblik ak sekirite ak pou 

kontwole maladi a. Lopital Bellevue se youn nan uit lopital nan tout eta ke Gouvènè Cuomo spesyalman 

te chwazi nan kòmansman mwa sa a pou trete pasyan Ebola yo nan kad plan preparasyon Eta. Bellevue 

te prepare epi ekipe pou izolasyon, idantifikasyon ak tretman pasyan yo ki gen Ebola. Nan kad plan 

preparasyon Gouvènè Cuomo sou Ebola, Depatman Sant Eta New York, sekirite piblik, ak ofisyèl yo nan 

transpòtasyon te angaje nan yon seri egzèsis fòmasyon ak antrenman kontinyèl pou pare sizoka gen yon 

posib ka Ebola.  

 

Otorite sante Eta te note ke Ebola pwopaje lè yo manyen dirèkteman likid kò yon moun ki enfekte. Ebola 

pa pwopaje pa lè oswa nan dlo – oswa tou senpleman si w toupre yon moun ki enfekte. 

 

“Kòm nou okouran osijè premye ka pozitif Ebola nan Vil New York, mwen vle asire ke Nouyòkè yo 

prepare,” Gouvènè Cuomo te deklare. “Pandan dènye semèn ki sot pase yo nou te antreprann yon efò 

apwofondi ak kowòdone ansanm avèk tout patnè enpòtan yo, soti nan travayè swen sante a gouvènman 

lokal ak federal, nan fason pou aplike prekosyon ki apwopriye yo. Mwen voye panse m ak priyè m pou 

Dr.Spencer ansanm avèk fanmi ak zanmi li yo, e mwen espere ke li retabli rapidman.” 

 

Depatman Sante Eta New York (NYS DOH) ap travay sere sere avèk Depatman Sante Vil New York ak 

Ijyèn Mantal, ak Sant Federal pou Kontwòl ak Prevansyon Maladi (CDC). Yo te bay pasyan ki teste pozitif 

la entèvyou osijè kontak pwòch li, aktivite, ak vwayaj. Eta New York, Vil New York ansanm avèk 

Gouvènman Federal la egalman ap pran etap pou:  

• Asire ke pasyan rete izole epi lap resevwa tretman;  

• Idantifye, karantèn, epi kontwole moun yo ki gen kontak pwòch avèk pasyan an; 

• Asire ke tout pèsonèl medikal la kap trete pasyan ki gen ebola swiv pwotokòl apwopriye yo, 

sa ki enkli kontwòl itilizasyon ekipman pwotektif pèsonèl la; ak kontwole estati sante 

pèsonèl medikal la ki trete pasyan an 

Sou direksyon Gouvènè Cuomo, Dr. Howard Zucker, Komisyonè pa entèrim NYS DOH te sou plas nan 

lopital Bellevue pou kontwole sitiyasyon an. Anplis, NYS DOH te voye pèsonèl nan Bellevue pou 

kontwole itilizasyon ekipman pwoteksyon pèsonèl pou asire ke travayè sante yo ap swiv pwotokòl pou 

pwoteje tèt yo.  

 

Plan Preparasyon Ebola 

 

Nan kad plan preparasyon Eta pou Ebola – sa Gouvènè a te prezante nan kòmansman mwa sa a – Eta 

New York te antreprann yon seri etap kontinyèl pou mete yo pare pou yon ka Ebola. Plan Ebola Eta New 

York la mande uit lopital atravè eta a pou yo pran swen pasyan yo jwenn ki gen Ebola. Uit lopital sa yo 

prepare epi ekipe pou izolasyon, idantifikasyon, ak tretman pou pasyan Ebola, gen ladan:  

• Mt. Sinai nan Manhattan 

• New York Presbyterian nan Manhattan 

• Bellevue nan Manhattan 

• Montefiore nan Bronx 

• North Shore/LIJ Health System nan Konte Nassau 

• Upstate University Hospital nan Syracuse 

• University of Rochester Medical Center nan Rochester 

• Stony Brook University Hospital nan Long Island  

 

Fòmasyon pou Travayè Sante: Nan kòmanman semèn sa a, DOH nan Eta New York ansanm avèk 

reprezantan ki soti nan Sant Kontwòl ak Prevansyon Maladi, Asosyasyon Lopital Greater New York, 1199 

SEIU, ak Patenarya pou Swen Kalite ak sesyon edikasyon ak fòmasyon Ebola pou plizyè milye travayè 

swen sante nan Sant Javits nan Vil New York.  

 

Òdonans Komisyonè a: Komisyonè Enterim Sante Eta a, Howard Zucker, pibliye yon Òdonans Komisyonè 

a pou tout lopital, sant dyagnostik ak tretman ak sèvis anbilans nan Eta New York, pou mande yo swiv 

pwotokòl pou idantifikasyon, izòlman ak evalyasyon medikal pasyan ki bezwen swen, epi tou pou voye 

tout pèsonèl al pran antrènman pèsonèlman nan pratik mete ak retire ekipman pwoteksyon. Pwotokòl 

yo anplas pou asire lopital New York ka pran swen epi trete san danje pasyan ki gen Ebola. Depatman 

Sante ap bay konsèy tou pou lòt pwofesyonèl ak etablisman sante sou bonjan prizanchaj moun ki ka 

ankontak ak Ebola. 

 

Aksyon Adisyonèl Depatman Sante NYS: Anplis de re-aktyalize pwotokòl la ak òganize egzèsis 

fòmasyon, Depatman Sante a te òganize seminè sou entènèt pou lopital ak konpayi EMS yo sou Ebola. 

DOH pral emèt tou yon lòt alèt kap raple konsèy sou triyaj nan sèvis ijans ak kontwòl enfeksyon epi pran 

aksyon pou garanti konsèy sa yo rive nan tout seksyon sistèm sante a, tankou klinik, sant swen ijan ak 

premye swen. Ekiip rejyonal DOH la – san bliye pèsonèl ki soti nan Biwo Epidemyoloji, Kontwòl 

Enfeksyon Sante Piblik ak Premye swen ak Biwo prizanchaj Sistèm sante – pral ansanm vizite lopital ak 

lòt etablisman swen sante kap itilize yon kontwòl standa pou bagay tankou triyaj sèvis ijans, plan swen, 

PPE ak antrenman.  

 

Port Authority: Nan JFK, nan tèt ansanm ak pèsonèl Sant pou Kontwòl ak Prevansyon Maladi, Dwann ak 

Pwoteksyon Fwontyè ak Gadkòt Ameriken, depistaj avanse te kòmanse samdi ak kesyonè detaye pou 

pasaje ki soti nan twa peyi Akrik Lwès. Mete sou sa, pèsonèl CDC, Dwann ak Pwoteksyon Fwontyè ak 

Sèvis Sante Piblik Ameriken an te gen yon antrenman pratik ak Depatman lapolis Port Authority ak lòt 

patnè onivo federal, eta ak lokal vandredi apremidi nan JFK pou senaryo kote yap jere pasaje ki ka 

enfekte ak viris la nan JFK.  

 

Metropolitan Transportation Authority: MTA te devlope yon pwotokòl pou kenbe anplwaye ak kliyan li 

yo ansekirite. Pwotokòl sa gen ladan l asire anplwaye ki a risk yo gen ekipman pwoteksyon pèsonèl 

kòrèk pou pwoteksyon kont enfeksyon epi yo antrene pou yo itilize l epi pou swiv pi bon pratik ak nòm ki 

rekòmande lè y ap netwaye enstalasyon MTA yo. Pwotokòl sa te devlope nan konsiltasyon sere ak 

Depatman Sante eta a sou sentòm ak posiblite ki gen pou ekspoze. MTA te rankontre ak sendika travay 

semèn sa pou diskite pwotokòl sa epi asire li konsitan epi konplè nan egzekisyon li.  

 

Sekirite Piblik: Biwo Sekirite Piblik Gouvènè a ap travay ak Lapolis Eta New York, Asosyasyon Chèf ak 

Sheriff Eta New York ak Dirijan SUNY pou kowòdone konsèy sou teren an pou polisye yo sou ekipman ak 

pwosedi ki rekòmande pou bese posiblite kontaminasyon.  

